
O‘ZBEKISTONDA BUXGALTERIYA HISOBINI 
MOLIYAVIY HISOBOTNING XALQARO 
STANDARTLARIGA MOSLASHTIRISH 
MUAMMOLARI VA ISTIQBOLLARI

Qosimova Fazilat Sherzod qizi
Toshkent davlat iqtisodiyot universiteti 
Buxgalteriya hisobi fakukteti talabasi
ORCID: 0009-0002-4156-3742

Ilmiy rahbar: 
Shermuxamedov Bexzodjon Usmonovich
Toshkent davlat iqtisodiyot universiteti 
Mintaqaviy iqtisodiyot kafedrasi professori, Iqtisodiyot fanlari doktori.

Annotatsiya: Ushbu maqolada buxgalteriya hisobi milliy standartlaridan moliyaviy hisobotning xalqaro standartlariga 
o‘tishning mamlakatimiz iqtisodiyoti uchun dolzarbligi, moliyaviy shaffoflikni ta’minlashdagi ahamiyati hamda xalqaro 
moliya bozorlariga integratsiya jarayonining tezlashishi yoritilgan. Shuningdek, investorlar ishonchini mustahkamlash 
va xorijiy investitsiyalarni jalb qilish imkoniyatlarini kengaytirish masalalariga alohida e’tibor qaratilgan. BHMSni tahlil 
qilish asosida normativ-huquqiy, kadrlar va texnologik muammolar aniqlangan. O‘tish jarayonida yuzaga kelishi mumkin 
bo‘lgan muammolar va ularni bartaraf etish istiqbollari yoritilgan. Keltirilgan xulosa va takliflar buxgalteriya hisobini 
takomillashtirishda amaliy ahamiyat kasb etadi.

Kalit soʻzlar: moliyaviy hisobot, kredit risklari, hisobdorlik muammolari, iqtisodiyot modernizatsiyasi, sof foyda, aktiv, 
transformatsiya, lizing operatsiyalari.

Abstract: This article examines the relevance of transitioning from national accounting standards to International Financial 
Reporting Standards (IFRS) for the country’s economy, its role in ensuring financial transparency, and its impact on 
accelerating integration into global financial markets. Particular attention is given to strengthening investor confidence 
and expanding opportunities for attracting foreign investment. Based on the analysis of national accounting standards, 
regulatory, human resource, and technological challenges are identified. The study also discusses potential difficulties 
during the transition process and prospects for overcoming them. The conclusions and recommendations provided have 
practical significance for improving accounting practices.

Key words: financial reporting, credit risks, accountability issues, economic modernization, net profit, assets, transformation, 
leasing operations.

Аннотация: В данной статье рассматривается актуальность перехода от национальных стандартов бухгалтерского 
учета к международным стандартам финансовой отчетности для экономики страны, его значение в обеспечении 
финансовой прозрачности и ускорении интеграции в международные финансовые рынки. Особое внимание 
уделено укреплению доверия инвесторов и расширению возможностей привлечения иностранных инвестиций. 
На основе анализа национальных стандартов бухгалтерского учета выявлены нормативно-правовые, кадровые 
и технологические проблемы. Также рассмотрены возможные трудности переходного периода и перспективы их 
преодоления. Представленные выводы и рекомендации имеют практическое значение для совершенствования 
бухгалтерского учета.

Ключевые слова: финансовая отчетность, кредитные риски, проблемы подотчетности, модернизация экономики, 
чистая прибыль, актив, трансформация, лизинговые операции.

K I R I S H
Global bank va moliya bozorlari tobora murakkablashib borayotgan bir paytda, moliyaviy hisobotlarning 

xalqaro taqqoslanishi va ishonchliligi muhim ahamiyat kasb etmoqda. Shu nuqtayi nazardan, moliyaviy 
hisobotning xalqaro standartlari (MHXS) moliya tizimining asosiy omillaridan biri hisoblanadi. MHXS buxgalteriya 
hisobini umumiy standartlar asosida yuritish orqali banklar va boshqa moliyaviy faoliyat bilan shug‘ullanadigan 
korxonalar o‘rtasidagi axborot uzatish jarayonini soddalashtiradi hamda ularning faoliyati shaffofligini ta’minlaydi.

Mamlakatimizda ham moliya va buxgalteriya hisobini rivojlantirish maqsadida mustaqilligimizdan buyon bir 
qancha ishlar amalga oshirilmoqda hamda iqtisodiyotni yanada yaxshilashga qaratilgan qaror va qonunlar qabul 
qilinmoqda. O‘zbekiston Respublikasi Prezidenti Shavkat Mirziyoyev tomonidan 2020-yil 25-fevralda “Moliyaviy 
hisobotning xalqaro standartlariga o‘tish bo‘yicha qo‘shimcha chora-tadbirlar to‘g‘risida”gi qaror, shuningdek, 
2025-yil 15-sentabrda “Moliyaviy hisob tizimini xalqaro talab va standartlarga muvofiq takomillashtirish chora-
tadbirlari to‘g‘risida”gi qaror tasdiqlandi. Hisob-kitob ishlarining xalqaro standartlariga o‘tishni jadallashtirish 
orqali xorijiy investorlarni zarur axborot muhiti bilan ta’minlash va xalqaro moliya bozorlariga kirish imkoniyatlarini 
kengaytirish mumkin.

Shu bilan birga, mamlakatimizda hisob sohasida avtomatlashtirish darajasining pastligi, shaffoflik 
yetishmasligi va kadrlar tayyorlashdagi kamchiliklar mazkur sohada ko‘plab takliflar ishlab chiqish zarurligini 
namoyon qiladi.

M A V Z U G A  O I D  A D A B I Y O T L A R  S H A R H I
Moliyaviy hisobotning xalqaro standartlarini tahlil qilish va ularni amaliyotga tatbiq etish sohasida ko‘plab 

olimlar hamda tadqiqotchilar ilmiy izlanishlar olib borishgan. Mazkur mavzu xalqaro miqyosda moliyaviy 
hisobotlarni yagona standartlar asosida shakllantirish, iqtisodiy jarayonlarning ochiqligini ta’minlashda muhim 
ahamiyatga ega. Quyida MHXS yo‘nalishida ilmiy izlanishlar olib borgan ayrim yetakchi olimlar hamda ularning 
tadqiqot ishlariga qisqacha tavsif beriladi.

Lancaster University Management School (Buyuk Britaniya) professori Argyro Panaretou Yevropa 
Buxgalteriya Assotsiatsiyasining moliyaviy hisobot standartlari qo‘mitasi a’zosi hisoblanadi. U asosan moliyaviy 
instrumentlar hisobi, adolatli qiymat asosida baholash, kredit risklari va ularning MHXS bo‘yicha ochib berilishi, 
MHXS standartlarining moliyaviy hisobot sifatiga ta’siri kabi masalalarni o‘rganadi. Uning faoliyati davomida 
yozgan ilmiy ishlari va maqolalari quyidagilar: “Fair Value Accounting: Current Practice and Perspectives” 
(2020), “Classification and Measurement under IFRS 9” (2024) va boshqalar.

David Alexander va Christopher Nobes xalqaro buxgalteriya hisobi hamda moliyaviy hisobot standartlari 
sohasida nufuzli olimlar sifatida e’tirof etiladi. Ularning “International Financial Reporting and Analysis” nomli 
asari MHXSni batafsil va tizimli o‘rganish uchun muhim ilmiy manba hisoblanadi. Mazkur kitobda MHXSning 
shakllanish va rivojlanish bosqichlari, uning turli mamlakatlarda amaliy qo‘llanilishi, shuningdek, buxgalteriya 
hisobotlari sifatiga ko‘rsatadigan ta’sir jihatlari chuqur tahlil etilgan. Ayniqsa, xalqaro moliyaviy hisobotlarning 
korporativ boshqaruv tizimi hamda investorlar bilan o‘zaro aloqalardagi ahamiyati keng qamrovli ilmiy izlanishlar 
asosida yoritib berilgan.

Professor Ahmed Rashad Abdel-Khalik University of Illinois Urbana-Champaign xalqaro buxgalteriya 
hisobi professori hisoblanadi. U risklarni hisobga olish, murakkab moliyaviy shartnomalar, buxgalteriya 
tadqiqot metodologiyasi kabi ilmiy yo‘nalishlarda faoliyat yuritadi. Uning bank va buxgalteriya sohasiga oid 
bir qancha kitoblari mavjud. Jumladan: “Accounting for Risk, Hedging and Complex Contracts” (2013), “Big 
Banks, Swap Mania and the Fallout” (2019). Uning asarlarida asosan yirik banklar va davlat tashkilotlarida 
swap shartnomalari, moliyaviy inqirozlar sabablari hamda moliyaviy shaffoflik va hisobdorlik muammolari keng 
tarzda yoritib berilgan.

Shyam Sunder MHXS va umuman buxgalteriya standartlari haqidagi izlanishlari bilan mashhur. Uning 
“Theory of Accounting and Control” asarida xalqaro buxgalteriya standartlari, xususan, MHXSning hisob 
standartlari orqali iqtisodiyotga kiritadigan shaffoflik va raqobatbardoshlikka oid tahlillar mavjud. Sunder ushbu 
standartlarning qabul qilinishi va qo‘llanishining ijtimoiy, siyosiy va iqtisodiy oqibatlarini o‘rganadi, bu esa 
MHXSni joriy etishda yuzaga keladigan turli to‘siqlarni yoritadi.

Ray Ball o‘z ilmiy izlanishlarida Xalqaro moliyaviy hisobot standartlarining global kapital bozorlari hamda 
korporativ moliya hisobiga ko‘rsatadigan ta’sirini tadqiq etadi. Uning tadqiqot natijalari MHXSning joriy etilishi 
korxonalarda moliyaviy shaffoflik darajasining oshishiga hamda investorlar uchun taqdim etiladigan axborotning 
ishonchliligi va sifatining yaxshilanishiga xizmat qilganini ko‘rsatadi. Shuningdek, u buxgalteriya hisobotlari 
sifatini va ochiqligini oshirish orqali MHXSning xalqaro kapital harakati hamda iqtisodiy taraqqiyot jarayonlariga 
qo‘shayotgan hissasini atroflicha tahlil qiladi.

Khaled Hussainey buxgalteriya hisobi va moliyaviy hisobotning xalqaro standartlar bilan uzviy bog‘liq 
jihatlarini ilmiy jihatdan o‘rganadi. Uning ilmiy ishlari MHXSning korporativ moliya sohasiga ko‘rsatadigan 
ta’sirini, shuningdek, mazkur standartlarning xalqaro investitsiya qarorlarini shakllantirishdagi rolini yoritishga 
qaratilgan. Hussainey, ayniqsa, moliyaviy axborotni oshkor etish mexanizmlari hamda ushbu jarayonda 
MHXSning tutgan o‘rni bo‘yicha chuqur va tizimli tahlillar olib borgan.

Yuqorida qayd etilgan olim va tadqiqotchilar MHXSning global hamda milliy moliyaviy tizimlar rivojiga 
qo‘shayotgan hissasi, ushbu standartlarning amaliyotda tatbiq etilish mexanizmlari va ularning natijalari 
yuzasidan turli ilmiy yondashuvlarni ilgari suradilar. Mazkur tadqiqotlar O‘zbekiston Respublikasi tijorat 
banklarida MHXSni joriy etish jarayonida muhim metodologik asos va amaliy tajriba manbai sifatida xizmat 
qiladi. Shu bilan birga, o‘zbekistonlik olimlar xalqaro moliyaviy hisobot standartlarini milliy iqtisodiy sharoitlarga 
moslashtirish, ularni qo‘llash samaradorligini oshirish hamda bank tizimida yanada mukammal tatbiq etishga 
qaratilgan chuqurlashtirilgan ilmiy izlanishlarni olib bormoqdalar.

T A D Q I Q O T  M E T O D O L O G I YA S I
Ushbu maqolada O‘zbekistonda buxgalteriya hisobini xalqaro moliyaviy hisobot standartlariga moslashtirish 

jarayonining muammolari va istiqbollarini o‘rganishda ilmiy tadqiqotning umumiy va maxsus usullaridan 
foydalanildi. Tadqiqot jarayonida ilmiy yondashuv, tahlil va sintez, induksiya va deduksiya, qiyosiy tahlil hamda 
tizimli yondashuv usullari qo‘llanildi.

Maqolada MHXSni joriy etish bilan bog‘liq normativ-huquqiy hujjatlar, milliy buxgalteriya hisobi standartlari 
hamda xalqaro tajriba materiallari o‘rganildi. Shuningdek, buxgalteriya hisobini MHXSga moslashtirish 
jarayoniga ta’sir etuvchi asosiy omillar aniqlanib, ularning o‘zaro bog‘liqligi tahlil qilindi.

Tadqiqotning tahliliy qismida O‘zbekiston Respublikasida buxgalteriya hisobini MHXS asosida yuritish 
bo‘yicha so‘nggi yillardagi ko‘rsatkichlar, rasmiy statistik ma’lumotlar va moliyaviy hisobotlar asosida qiyosiy 
tahlil amalga oshirildi.

T A H L I L  V A  N A T I J A L A R 
O‘zbekistonda tijorat banklarining xalqaro moliyaviy bozorlarga chiqishi, shaffoflikni ta’minlashi va xorijiy 

sarmoyadorlar uchun qulay sharoit yaratish maqsadida MHXSni joriy etish dolzarb bo‘lib qolmoqda. O‘zbekiston 
Respublikasi Prezidenti Shavkat Mirziyoyevning 2025-yil 15-sentabrdagi yuqorida keltirib o‘tilgan PQ-282-son 
qarori va shunga o‘xshash boshqa qarorlari moliyaviy hisob va buxgalteriya sohasida o‘z samarasini berib 
kelmoqda.

O‘zbekistonda tijorat banklarining xalqaro moliya bozorlariga integratsiyalashuvi hamda xorijiy investorlar 
uchun qulay investitsion muhitni shakllantirish maqsadida Moliyaviy hisobotning xalqaro standartlarini (MHXS) 
joriy etish masalasi alohida ahamiyat kasb etmoqda. So‘nggi yillarga oid statistik ma’lumotlar MHXSning 
amaliyotda qo‘llanilishi tijorat banklari faoliyatida moliyaviy natijadorlik va samaradorlik darajasining sezilarli 
oshishiga xizmat qilganini ko‘rsatadi.

Tijorat banklarining aktivlari o‘sishi MHXS asosida buxgalteriya hisobi yuritilishi natijasida sezilarli darajada 
oshgan. Xalqaro moliyaviy standartlarga mos ravishda tuzilgan hisobotlar xorijiy sarmoyadorlar uchun ishonchli 
va qulay bo‘lganligi sababli ushbu o‘sish qayd etiladi.

1-jadval. Tijorat banklari faoliyatining aktivlari to‘g‘risida yillar kesimida ma’lumot (2023-2025)1

T/r Bank nomi
2023-yil 2024-yil 2025-yil

Aktivlar (mlrd so‘mda) Aktivlar (mlrd so‘mda) Aktivlar (mlrd so‘mda)

Jami 651 608 767 937 922 939

Davlat ulushi mavjud banklar 441 777 503 187 586 937

1 O‘zmilliybank 127 503 135 090 144 745

2 Agrobank 66 700 79 404 103 597

3 O‘zsanoatqurilishbank 74 634 87 597 102 439

4 Asaka bank 58 014 58 093 61 845

5 Xalq banki 36 603 46 491 52 119

1	 Jadval muallif tomonidan O’zbekiston Respublikasi Markaziy Banki asosiy sayti Statistika bo’limining alohida bank tizimi faoliyati 
ko’rsatkichlari bo’limida joylashtirilgan moliyaviy hisobot ma’lumotlari asosida tuzildi.

6 Biznesni rivojlantirish banki 27 063 32 133 38 168

7 Aloqa bank 16 045 23 251 31 528

8 Mikrokreditbank 19 062 23 543 30 729

9 Turon bank 15 939 17 585 21 768

Boshqa banklar 210 380 266 143 337 827

10 Kapital bank 41 866 47 365 57 557

11 Ipoteka-bank 47 638 52 069 54 728

12 Hamkorbank 20 980 28 708 35 912

13 Ipak yo‘li bank 16 866 23 150 28 379

14 Orient Finance Bank 13 126 16 878 19 042

15 TBC bank 4 513 9 737 14 524

16 Anor bank 4 418 10 108 15 479

17 Invest Finance Bank 9 571 12 062 14 942

18 Trast bank 9 450 10 868 14 332

19 KBD bank O‘zbekiston 8 845 10 134 13 080

20 Davr bank 6 130 9 361 12 220

21 Asia Alliance bank 8 029 7 527 8 828

22 Tenge bank 6 640 8 061 7 100

23 Oktobank 2 367 3 163 12 202

24 Hayot bank 411 1 663 6 182

25 Universal bank 2 392 3 368 4 832

26 Garant bank 1 681 1 942 4 359

27 Ziraat Bank Uzbekistan 2 941 4 530 3 452

28 Apeks bank 605 939 3 311

29 Poytaxt bank 215 460 557

30 Uzum bank 472 1 072 2 608

31 AVO bank 177 569 1 183

32 Eron Soderat bank 514 639 591

33 Yangi bank 200 377 603

Yuqoridagi jadvaldan ko‘rinib turibdiki, ikki yil ichida jami aktivlar qariyb 41,7% ga oshgan. Bu iqtisodiyotning 
monetizatsiya darajasi o‘sayotganidan va banklarning investitsiyaviy faolligi oshganidan dalolat beradi. Davlat 
banklari hali ham bozorda hukmronlik qilmoqda (2025-yilda 586 937 mlrd so‘m), lekin ularning jami bozordagi 
ulushi sekin-asta kamaymoqda. Xususiy va xorijiy banklar esa shiddatli o‘sishni ko‘rsatmoqda. 2023-yilda 210 
380 mlrd so‘mdan 2025-yilda 337 827 mlrd so‘mga yetgani, bu esa 60% dan ortiq o‘sishni ko‘rsatadi. Xususiy 
banklarning tez o‘sishi banklar o‘rtasida investitsiya jozibadorligi uchun raqobatni oshiradi, bu esa xalqaro 
auditdan o‘tishni majburiy ehtiyojga aylantiradi.

Bundan tashqari, jadvalda raqamli va nisbatan yangi banklarning o‘sishi ham kuzatiladi. Misol uchun, TBC 
Bank: 2023-yilda 4 513 mlrd so‘mdan 2025-yilda 14 524 mlrd so‘mga (3 barobardan ortiq o‘sish). Anor Bank: 
2023-yilda 4 418 mlrd so‘mdan 2025-yilda 15 479 mlrd so‘mga (3,5 barobar o‘sish).

Tijorat banklarining sof foydasi MHXS asosida tuzilgan hisobotlar orqali yanada aniq va ishonchli aks 
ettiriladi. Milliy hisob standartlaridan xalqaro standartlarga o‘tish banklarning moliyaviy natijalarini qiyosiy tahlil 
qilish imkonini yaratadi hamda boshqaruv qarorlarining sifatini yaxshilaydi. Shu bilan birga, bu jarayon tashqi 
investorlar va xalqaro moliya institutlari uchun banklarning real moliyaviy holatini baholashda muhim ahamiyat 
kasb etadi. Quyida O‘zbekiston tijorat banklarining yillik sof foyda ko‘rsatkichlari keltirib o‘tiladi.

2-jadval. Tijorat banklarining sof foydasi.2

T/r Banklar
2023-yil 2024-yil 2025-yil

Sof foyda (mlrd so‘m) Sof foyda (mlrd so‘m) Sof foyda (mlrd so‘m)

1 O‘zmilliybank 1716,5 1722,2 1919,0

2 Agrobank 750,9 69,0 97,7

3 O‘zsanoatqurilishbank 911,7 1303,2 1880,1

4 Asaka bank 150,6 41,6 254,2

5 Xalq banki 248,5 268,5 702,5

6 Biznesni rivojlantirish 
banki 236,0 -2231,1 503,0

7 Aloqa bank 607,7 190,0 251,5

8 Mikrokreditbank 41,1 -1703,8 160,8

9 Turon bank 57,9 23,2 24,9

10 Kapital bank 1629,7 1155,9 1788,3

11 Ipoteka-bank 818,9 -240,2 399,9

12 Hamkorbank 1200,2 1426,6 1705,0

13 Ipak yo‘li bank 740,1 910,5 929,3

14 Orient Finance Bank 608,1 901,1 1044,1

15 TBC bank 40,2 341,0 0,6

16 Anor bank 139,5 190,3 302,8

17 Invest Finance Bank 250,3 241,7 112,7

18 Trast bank 800,3 807,4 865,2

19 KBD bank O‘zbekiston 430,4 526,9 691,1

20 Davr bank 371,4 389,9 631,5

21 Asia Alliance bank 321,4 400,6 505,6

22 Tenge bank 42,6 36,2 54,9

23 Oktobank 74,7 150,7 255,9

24 Hayot bank -17,5 -22,5 41,2

25 Universal bank 95,5 156,1 240,9

26 Garant bank 1,3 -64,3 5,2

27 Ziraat Bank Uzbekistan 60,0 79,5 62,2

28 Apeks bank -18,5 -75,0 95,6

29 Poytaxt bank 16,4 15,0 0,7

30 Uzum bank 38,8 85,9 62,7

31 AVO bank -27,7 -93,3 6,6

32 Eron Soderat bank 16,9 25,0 25,9

33 Yangi bank -2,6 -31,9 -136,7

2	 Jadval muallif tomonidan O’zbekiston Respublikasi Markaziy Banki rasmiy sayti “Statistika” bo’limining alohida “Bank tizimi faoliyati 
ko’rsatkichlari” bo’limida joylashtirilgan moliyaviy hisobot ma’lumotlari asosida tuzildi.

Yuqoridagi jadvaldan ko‘rinib turibdiki, 2023–2025-yillarda O‘zbekiston Respublikasi tijorat banklarining 
sof foyda ko‘rsatkichlarida sezilarli darajada turli va farqlangan dinamika kuzatiladi. Ushbu tijorat banklari 
faoliyatida 2024-yil moliyaviy natijalar jihatidan nisbatan murakkab va o‘tish davri bo‘lganini ta’kidlash mumkin. 
Rasmiy ma’lumotlarga ko‘ra, banklar 2024-yilni 6 trln 966 mlrd so‘m sof foyda bilan yakunladi. Bu 2023-yildagi 
ko‘rsatkichga nisbatan qariyb 44 foizga kam.

2023–2024-yillar ko‘rsatkichlarini solishtirish shuni ko‘rsatadiki, banklar faoliyatida 2024-yil moliyaviy 
natijalar jihatidan nisbatan murakkab davr bo‘lgan. Raqamlar orqali ifodalanganda, davlat ulushi mavjud 
banklar 2024-yilni 317,2 mlrd so‘mlik zarar bilan yakunlagan. Bunga Mikrokreditbank (-1,7 trln so‘m) va Biznesni 
rivojlantirish banki (-2,2 trln so‘m)ning katta miqdorda zarar ko‘rgani asosiy sabab bo‘lgan. Shuningdek, 
Aloqabank, Agrobank va Asakabankning ham sof foydasi 2023-yilga nisbatan keskin kamaygan.

Xususiy banklar esa yil davomida jami 7,3 trln so‘m sof foyda olgan. Davlat ulushi bo‘lmagan banklar 
orasida Hamkorbank 1,42 trln so‘m sof foyda bilan yetakchi bo‘lgan bo‘lsa, undan keyingi o‘rinni Kapitalbank 
(1,16 trln so‘m) egallagan. Sof foyda bo‘yicha TOP-10 talikda ikkita davlat banki — O‘zsanoatqurilishbank va 
O‘zmilliybank qayd etilgan. O‘zsanoatqurilishbank 2023-yilga nisbatan qariyb 43 foizlik o‘sish bilan 1,3 trln so‘m 
sof foyda olgan.

Bu holat MHXSga o‘tish jarayonida kreditlar bo‘yicha ehtimoliy yo‘qotishlar uchun zaxiralarning 
ko‘paytirilishi, aktivlarning adolatli qiymat bo‘yicha qayta baholanishi hamda muammoli kreditlarning oshkor 
etilishi bilan bog‘liq bo‘lishi mumkin. Milliy buxgalteriya tizimida oldin to‘liq aks ettirilmagan risklar MHXSda 
ochiq ko‘rinish olgani sababli sof foyda vaqtincha kamaygan.

Eng muhim jihatlardan biri shundaki, 2025-yilda O‘zbekiston tijorat banklari 15,5 trln so‘m (1 mlrd 286 mln 
AQSH dollari) sof foyda olgan. Bu 2024-yildagi ko‘rsatkichdan 8,5 trln so‘mga yoki 2,2 barobar ko‘pdir. 2025-
yilda 35 ta bankdan beshtasi 1 trln so‘mdan ortiq sof foyda olgan. Bular O‘zmilliybank, O‘zsanoatqurilishbank, 
Kapitalbank, Hamkorbank va Orient Finans bank hisoblanadi.

Shuningdek, yettita bankning sof foydasi 500 mlrd so‘mdan, sakkizta bankniki esa 100 mlrd so‘mdan 
oshgan. O‘zbekistonning eng yirik banki bo‘lgan O‘zmilliybank qariyb 2 trln so‘m sof foyda olishga erishgan. Bu 
bankda MHXS talablariga mos hisobot yuritish jarayonlari nisbatan erta joriy etilgani va moliyaviy boshqaruvning 
shaffofligi oshgani bilan izohlanadi. O‘zsanoatqurilishbank va Hamkorbankda ham 2024-yildagi qisqa muddatli 
tebranishlarga qaramay, 2025-yilda sof foydaning sezilarli oshgani kuzatiladi. Bu holat MHXS asosida aktivlar va 
majburiyatlarning qayta baholanishi dastlab foydani kamaytirgani, ammo keyingi davrda moliyaviy barqarorlikni 
mustahkamlaganini ko‘rsatadi.

Yuqoridagi natijalar MHXSga moslashuv qisqa muddatda qiyinchiliklar keltirsa-da, o‘rta muddatda 
banklarning moliyaviy holatini yanada real va shaffof aks ettirishga xizmat qilganini tasdiqlaydi.

Yaqin yillarni raqamlashtirish, shaffoflik va radikal o‘zgarishlar davri deb atash mumkin, chunki bu davr 
buxgalteriya hisobini haqiqiy boshqaruv instrumentiga aylantirishga qaratilgan. Ushbu yillarda yirik tadbirkorlik 
subyektlari va ommaviy ahamiyatga ega kompaniyalar uchun xalqaro moliyaviy hisobot standartlari majburiy 
qilib belgilandi. Bu kichik biznesga to‘g‘ridan-to‘g‘ri ta’sir qilmasa-da, ularning yirik hamkorlari bilan ishlash 
standartlarini oshirdi va mahalliy buxgalteriya sohasining sifatini oshirishga xizmat qildi.

X U L O S A  V A  T A K L I F L A R
Xulosa sifatida aytish mumkinki, MHXSga o‘tish O‘zbekiston biznes muhitiga va moliyaviy tizimiga keng 

qamrovli ijobiy va ayrim salbiy ta’sirlarni ko‘rsatmoqda. Xususan, moliyaviy instrumentlar va lizing operatsiyalarini 
baholashdagi o‘zgarishlar kompaniyalarning haqiqiy qarz yukini ochiqlash imkonini berdi. Yana bir muhim 
jihatlardan biri — bu investitsion jozibadorlikning o‘sishidir. Xalqaro investorlar va kredit tashkilotlari, jumladan 
World Bank va European Bank for Reconstruction and Development, MHXS hisobotlariga tayanadi. Standartlar 
O‘zbekiston kompaniyalarining xalqaro kapital bozorlariga chiqishini soddalashtirdi. Xorijiy investitsiyalarni jalb 
qilishda moliyaviy hisobotlarni qayta transformatsiya qilishga bo‘lgan ehtiyoj kamaydi.

Biroq barcha yaratilgan sharoitlar va zamonaviy dasturlarga qaramasdan, mamlakatimizda moliya va hisob 
sohasida tadbirkorlik subyektlari uchun kamchilik va qiyinchiliklar yo‘q, deb aytolmaymiz. Milliy standartlar va 
yangi MHXS o‘rtasidagi chalkashliklar, malakali kadrlar yetishmovchiligi (masalan, MHXS 9, 15, 16 standartlarini 
mustaqil amalga oshira oladigan mutaxassislar kam), raqamlashtirish va dasturiy ta’minot muammolari, ayrim 
auditorlik xizmatlarining sifati pastligi hamda eng muhimi, qulay buxgalteriya dasturlarining O‘zbekistonda keng 
qo‘llanilmasligi ushbu muammolar qatoriga kiradi.

O‘zbekistonda buxgalteriya va moliya sohasini rivojlantirish maqsadida quyidagi yo‘nalishdagi ishlarni 
jadallashtirish lozim. Hukumat darajasida MHXSga to‘liq o‘tish strategiyasini qat’iy amalga oshirish va bu 
jarayonni tezlashtirish zarur. Qisqa muddat ichida BHMS amaliyotini bosqichma-bosqich bekor qilib, yagona, 
aniq va soddalashtirilgan MHXS tamoyillarini joriy etish zarurati yuzaga kelmoqda.

Bundan tashqari, ilg‘or xalqaro sertifikatlarga ega bo‘lgan mutaxassislarni tayyorlashni rag‘batlantirish 
muhimdir, jumladan ACCA, CPA va DipIFR kabi sertifikatlar. Buxgalterlar va auditorlar uchun doimiy majburiy 
malaka oshirish kurslarini tashkil etish hamda ularni davlat tomonidan subsidiyalash lozim. Xalqaro miqyosda tan 
olingan va qulay buxgalteriya dasturlarining O‘zbekiston soliq tizimiga moslashtirilmagani yoki yetarli darajada 
qo‘llab-quvvatlanmagani sababli ulardan keng foydalanilmayapti va bu muammo dolzarbligicha qolmoqda.

